ՀԻՄՆԱՎՈՐՈՒՄ

Անհրաժեշտությունը։ Նախագծի ընդունումը պայմանավորված է 2022 թվականի սեպտեմբեր ամսին ռազմական գործողություններով գյուղատնտեսության ոլորտում վարկերի կամ լիզինգի տոկոսադրույքների սուբսիդավորմամբ իրականացվող աջակցության ծրագրերի Վայոց ձորի, Գեղարքունիքի և Սյունիքի մարզերում տնտեսավարող շահառուների համար վարկերի կամ լիզինգի մարման, արտոնյալ ժամկետի երկարաձգման և ժամկետանց պարտավորություններ ունեցողների համար աջակցության ծրագրերի շահառու դիտարկելու անհրաժեշտությամբ։  
Ընթացիկ իրավիճակը և խնդիրները։ Գյուղատնտեսության ոլորտում վարկերի կամ լիզինգի տոկոսադրույքների սուբսիդավորմամբ իրականացվող աջակցության ծրագրերի շրջանակներում արդեն իսկ սահմանված են վարկերի կամ լիզինգի մարման, ինչպես նաև  վարկի կամ լիզինգի մայր գումարի կամ տոկոսադրույքի մարման արտոնյալ ժամկետ։ Սակայն, 2022 թվականի սեպտեմբեր ամսին սահմանային ռազմական գործողություններով պայմանավորված Վայոց ձորի, Գեղարքունիքի և Սյունիքի մարզերում տնտեսավարող մի շարք շահառուների մոտ առաջացել են խնդիրներ՝ վարկերի և լիզիգի մարումը սահմանված ժամկետներում իրականացնելու հարցում։ Ինչի արդյունքում, շահառուները կարող են դուրս մնալ աջակցության ծրագրերի շրջանակից և զրկվել աջակցությունից օգտվելու հնարավորությունից։ 
[bookmark: _GoBack]Ֆինանսական կառույցներից ստացված տվյալների համաձայն, ռազմական գործողություններով պայմանավորված խնդիրներ ունեցող շահառուներն ունեն շուրջ 200.0 մլն դրամի վարկային պարտավորություններ։
Տվյալ բնագավառում իրականացվող քաղաքականությունը։ Գյուղատնտեսության ոլորտում Կառավարության կոմից իրականացվող քաղաքականությունն ուղղված է գյուղատնտեսության ինտենսիվացմանը, արդյունավետության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության մակարդակի բարձրացմանը, անասնաբուծության և բուսաբուծության զարգացմանը, արդի տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: 
Կառավարության 2021-2026թթ. ծրագրով նպատակ է դրվել շարունակել սուբսիդավորել գյուղատնտեսական վարկերի տոկոսադրույքները՝ ապահովելով մատչելի ֆինանսական ռեսուրսներ։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է գյուղատնտեսական վարկերի տոկոսադրույքների սուբսիդավորմանն ուղղված ծրագրերի իրականացումը։
Կարգավորման նպատակը և բնույթը։ Սույն նախագծով առաջարկվում է՝ 2022 թվականի սեպտեմբեր ամսին սահմանային ռազմական գործողություններով պայմանավորված, գյուղատնտեսության ոլորտում վարկերի կամ լիզինգի տոկոսադրույքների սուբսիդավորմամբ իրականացվող աջակցության ծրագրերի Վայոց ձորի, Գեղարքունիքի, Սյունիքի մարզերում տնտեսավարող շահառուներին ընձեռել հնարավորություն՝ ֆինանսական կառույցների կողմից երկարաձգելու վարկերի կամ լիզինգի մարման ժամկետը, ինչպես նաև վարկերի կամ լիզինգի մայր գումարի կամ տոկոսադրույքի մարման համար սահմանված արտոնյալ ժամկետը՝ մինչև 2022 թվականի դեկտեմբերի 31-ը։ Յուրաքանչյուր շահառուի մասով ժամկետի երկարաձգման անհրաժեշտությունը պետք է գնահատի ֆինանսական կառույցը և  գնահատված առաջարկությունները համաձայնեցնի Էկոնոմիկայի նախարարության հետ։
Միաժամանակ, նախագծով աջակցության ծրագրերի Վայոց ձորի, Գեղարքունիքի, Սյունիքի մարզերում տնտեսավարող այն շահառուները, որոնք ռազմական գործողություններով պայմանավորված 2022 թվականի սեպտեմբերի 13-ից հետո ունեցել են տվյալ վարկի կամ լիզինգի մասով հանրագումարային վաթսուն օրվանից ավել ժամկետանց պարտավորություններ կամ ֆինանսական կառույցի հանդեպ ունեցած ժամկետանց պարտավորությունների հետևանքով` վարկը կամ լիզինգը ստանդարտ դասով դասակարգված չէ, մինչև վարկի մարման կամ արտոնյալ ժամկետի ավարտը դիտարկվում են որպես վարկի կամ լիզինգի սուբսիդավորմամբ իրականացվող աջակցության ծրագրերի շահառուներ։
	Նախագծին հետադարձ ուժ տալը պայմանավորված է այն հանգամանքով, որ  առաջարկվող կարգավորումը առնչվում է 2022 թվականի սեպտեմբերի 13-ի ռազմական գործողություններով պայմանավորված գյուղատնտեսության ոլորտի պետական աջակցության ծրագրերի շահառուների մոտ առաջացած խնդրիներով։ Մասնավորապես, նշված օրերին ռազմական գործողություններ ծավալված տարածաշրջանների մի շարք տնտեսավարողներ մարտական գործողություններին մասնակցելու, բնակավայրերից հեռանալու կամ ռազմական գործողություններից տուժելու պատճառով հնարավորություն չեն ունեցել կատարելու վարկի հերթական վճարումը կամ մարումը։ Ինչի արդյունքում շահառուները կարող են զրկվել աջակցության ծրագրերի մասնակից հանդիսանալու հնարավորությունից։ Վերոնշյալով պայմանավորված նախագծով առաջարկվում է կարգավորումներին տալ հետադարձ ուժ՝ այն տարածելով 2022 թվականի սեպտեմբերի 13-ից հետո ծագած հարաբերությունների վրա։
Նախագծի ընդունման կապակցությամբ 2022 թվականի պետական բյուջեում լրացուցիչ ծախսը կկազմի շուրջ 4.6 մլն դրամ։ Հաշվարկը կատարվել է շուրջ 90 պոտենցիալ շահառուների, շուրջ 200.0 մլն դրամ վարկի մնացորդի 4 ամսվա մարման ժամկետի հաշվով։
Նախագծի մշակման գործընթացում ներգրավված ինստիտուտները և անձինք։ Նախագիծը մշակվել է Հայաստանի Հանրապետության էկոնոմիկայի նախարարության կողմից:
Ակնկալվող արդյունքը։ Նախագծի ընդունումը հնարավորություն կտա ֆինանսական կառույցներին երկարաձգելու շահառուների վարկի կամ լիզինգի մարման ժամկետը, ինչպես նաև վարկի կամ լիզինգի մայր գումարի  կամ տոկոսադրույքի մարման համար սահմանված արտոնյալ ժամկետը, և արդյունքում՝ դժվարին իրավիճակում հայտնված շահառուները հնարավորություն կունենան շարունակել օգտվել աջակցությունից, ծավալել գործունեություն և մարել վարկային պարտավորությունները։ 
